
6 mesemna, ils 29 d’october 2014 LexICon ISToRIC ReTIC

Tranter Brambrüesch e Churer Joch
La regiun da Tschiertschen-Praden, Passugg e Malix 

■ Il LIR fa oz staziun a la cruschada da
Cuira, Tschiertscha-Prada e Malix/
Curvalda. Araschga, nua che sa spar-
tan las vias per Tschiertscha e Lai, ap-
partegna per part anc a la citad da Cui-
ra. En vischinanza è situada la chavorgia
da la Rabiusa cun la chasa da cura Pas-
sugg (oz Scola d’hotellaria e da turissem)
e la producziun d’aua minerala da me-
dem num. Las anteriuras vischnancas
politicas da Prada e Tschiertscha èn situa-
das sin la spunda sanestra dal Scanvetg
ed han fusiunà il 2009 a Tschiertscha-
Prada. L’anteriura vischnanca politica da
Malix appartegna dapi il 2010, ensemen
cun Curvalda e Parpan, a la vischnanca
da Curvalda.

Araschgen (Araschga)
Aclauns situads a 750–800 m a la sorti-
da da la Val Curvalda; parts da las vi-
schnancas politicas da Cuira, Malix e
Curvalda. Ca. 1350 Giraschga, tudestg
Araschgen. L’aua d’Araschga, menziu-
nada en il 16avel tschientaner e rescu-
verta il 1863, è daventada enconu-
schenta, ensemen cun la chasa da cura
e l’interpresa d’embuttigliar, sut il num
Passugg vers la fin dal 19avel tschienta-
ner. La via charrabla da Cuira a
Tschiertscha è vegnida construida il
1887–94. La part da la culegna da purs
pitschens e schurnaliers, ch’appartegna
a la vischnanca da Cuira, è sa sviluppada
en il davos temp ad in quartier da pen-
dularis. Jürg Simonett

Passugg
Funtaunas termalas e chasa da cura sin
territori da la vischnanca da Curvalda.
1488 Basuk. Il 1562 ha rapportà Conrad
Gessner d’ina funtauna ascha. A quest
rapport suondan ulteriuras singulas
menziuns. A partir dal 1863 han ins re -
scuvert successivamain tschintg funtau-
nas. Il 1863 è vegnida averta l’emprima
bavetta en la chavorgia da la Rabiusa, il
1883 l’emprima chasa da cura al Mühle-
rain. En ils emprims rapports vegnan las
funtaunas termalas numnadas «auas
d’Araschga», tenor la culegna a la cru-
schada da las vischnancas da Cuira, Ma-
lix e Curvalda. Il num Passugg, che deri-
va d’in bain en il conturn da l’enchascha-
ment da las funtaunas, vegn utilisà dapi
la fin dal 19avel tschientaner. La Passug-
ger Heilquellen AG, che producescha

aua minerala, è ida il 1998 en possess da
la Feldschlösschen-Hürlimann Holding
AG ch’ha vendì l’onn 2000 sia fatschenta
da bavrondas a la bieraria danesa Carls-
berg. La chasa da cura serva d’hotel da
scolaziun a la Scola d’hotellaria e da tu-
rissem a Cuira. Jürg Simonett

Rabiusa
Num da plirs flums ed auals en il Gri-
schun. Dus da quests èn impurtants.
L’emprim percurra la Val Stussavgia per
sbuccar al nord da Versomi tar l’Isla Bel-
la en il Rain Anteriur. L’autra Rabiusa
impurtanta nascha al Stätzerhorn sur
Curvalda e sbucca a Cuira en la Plessur.
En il 19avel tschientaner vegniva ella
utilisada da la filandaria Meiersboden a
Cuira. Adolf Collenberg

Praden (Prada)
Anteriura vischnanca politica, circul
Curvalda, district Plessur. Fusiunada il
2009 cun Tschiertscha a la vischnanca
politica Tschiertscha-Prada. Il vitg con-
struì lung la via cumpiglia las duas parts
Innerpraden (a 1100 m) ed Usserpra-

den (enfin a 1250 m), situadas sin la
spunda sanestra dal Scanvetg. 1488
Praden, tudestg Praden (uffizial). 1803
150 abitants; 1850 144; 1900 131;
1950 98; 1980 51; 2000 101. La cun-
trada da Prada, urbarisada da Ru-
mantschs, è vegnida colonisada enturn
il 1300 tras Gualsers domiciliads a Pra-
lung. La culegna era en il temp medieval
in feud ereditar da la claustra da S. Glie-
zi e dal chapitel catedral da Cuira. Il do-
mini han exequì ils de Vaz fin il 1338,
alura ils de Werdenberg ed a partir dal
1363 ils de Toggenburg. Prada furmava
in vischinadi dal cumin da Pralung cun
participaziun a la dretgira bassa e
tscherna libra dal derschader. Il 1488 è
attestà in agen cuvitg per Prada. Ils novs
suverans èn stads ils Montforts a partir
dal 1437, suandads dals Matschs il
1471 e da l’Austria il 1479. Prada ha ap-
partegnì ecclesiasticamain a S.
Gieri/Castiel, pli tard a la chaplutta dals
ss. Giachen e Cristoffel a Tschiertscha,
documentada 1405. Enturn il 1530 ha
la vischnanca adoptà la cretta refurma-
da ed il 1629–42 ha ella obtegnì
in’atgna baselgia. Il 1652 ha Prada cum-
prà ora ils dretgs signurils, il 1657 ils
dretgs feudals episcopals. La vischnanca
viveva da l’allevament da muvel, d’in
pau agricultura e da la vendita da puma
(oravant tut tschareschas). Il 1851 è
Prada passà da Pralung al circul da Cur-
valda. Il 1887–94 è vegnida construida
la via charrabla Cuira-Prada-Tschier -
tscha. Grazia a sia politica da domicilia-
ziun, ha la vischnanca pudì dublar il
dumber d’abitants tranter il 1980 ed il
2000. Il 2005 lavuravan 61 % da las
persunas cun activitad da gudogn a Pra-
da en il sectur terziar (oravant tut pen-
dularis utrò). Jürg Simonett

Tschiertschen (Tschiertscha)
Anteriura vischnanca politica, circul
Curvalda, district Plessur. Fusiunada il
2009 cun Prada a la vischnanca politica
da Tschiertscha-Prada. Vitg a mantun
situà a 1351 m da la vart sanestra da la
Val Scanvetg. Fin dal 8avel tschienta-
ner in Cercene. 1803 130 abitants;
1850 124; 1870 160; 1900 139; 1950
174; 2000 225. Chat da munaidas dal
temp roman. Culegna rumantscha
tempriva cun cultivaziun dad ers cum-
provada. Ils bains da la claustra da Cur-
valda, menziunads il 1222, decleran
l’orientaziun da Tschiertscha sur il Joch
vers il vest e l’appartegnientscha da la
vischnanca al signuradi da Strassberg.
Sco possessurs da quels vegnan num-
nads il 1275 ils Vazs, suenter il 1338 ils
Toggenburgs, Montforts e Matschs. Il
cumin da Curvalda, sortì dal signuradi

da Strassberg, cun il vischinadi da
Tschiertscha, è s’unì il 1436 a la Lia da
las Diesch Dretgiras. Ecclesiasticamain
appartegneva Tschiertscha a S.
Gieri/Castiel. La chaplutta consecrada
als ss. Giachen e Cristoffel vegn men-
ziunada per l’emprima giada il 1405. Il
1472 ha la pravenda obtegnì in plevon.
Tschiertscha ha introducì la refurma -
ziun ed erigì il 1550 in’atgna baselgia
parochiala. Enturn il 1570 è la visch -
nanca vegnida germanisada da Gual-

sers. Il 1649 ha Tschiertscha cumprà
ora ils dretgs austriacs applitgads dapi
il 1466. La via charrabla, construida il
1893–94, ha effectuà in svilup turistic
ch’è sa repetì cun la construcziun da ru-
nals a partir dal 1952. Il 2008/09 dis-
poniva Tschiertscha da 110 letgs d’ho-
tel e da ca. 320 letgs en la parahotella-
ria. Meglieraziun generala 1977–98.

Jürg Simonett

Malix
Anteriura vischnanca politica, circul
Curvalda, district Plessur, fusiunada il
2010 cun Curvalda e Parpan a la vi-
schnanca da Curvalda. Vitg a mantun
situà a l’entrada da la Val Curvalda,
cun las fracziuns da Kreuz e Spina.
1149 in Umbilico. 1623 ca. 375 abi-
tants; 1850 426; 1900 340; 1950 450;
2000 663. Il territori da Malix, da ve-
glia colonisaziun, era suttapost a la die-
schma dal chapitel catedral da Cuira; la
claustra da S. Gliezi/Cuira e, il pli tard
dapi il 1208, l’abazia da Curvalda pos-
sedevan là bains. Il chastè da Strassberg
(duana), situà a la ruta dal Set, datescha
da la segunda mesadad dal 12avel

tschientaner. Il 1268 è Malix attestà
sco vischinadi cun agens giuraders. Ils
possessurs dal signuradi da Strassberg
eran ils Vazs (1275), Toggenburgs (su-
enter il 1338), Montforts e Matschs.
La dretgira da Curvalda, sortida dal
signuradi, è s’unida il 1436 cun la Lia
da las Diesch Dretgiras. Il 1649 ha la
vischnanca cumprà ora ils dretgs au -
striacs, existents dapi il 1466. Il 1231
vegn menziunà per l’emprima giada in
prer secular a Malix, il 1307 ina pra-
venda, il 1508 la baselgia da S. Gagl. Il
1526 ha la vischnanca aderì a la refur-
maziun. La populaziun, che discurriva
anc rumantsch enturn il 1570, viveva
da l’allevament da muvel, da la cultiva-
ziun dad ers e dal traffic da transit.
Tranter il 1834 ed il 1840 è vegnida
construida la via charrabla. Dapi la se-
gunda mesadad dal 20avel tschienta-
ner è l’aclaun da Brambrüesch vegnì
explotà pli e pli per il turissem (chasas
da vacanzas, pendiculara davent da
Cuira dapi il 1957, regiun da skis). Ma-
lix fa part oz da l’aglomeraziun da Cui-
ra (il 2000 gievan dapli che dus terzs a
lavurar ordaifer). Jürg Simonett

Strassberg 
Ruina da chastè en il territori da la vi-
schnanca da Malix, situada sin ina col-
lina furmada d’ina morena a sparun.
L’areal dal chastè avanzà sa chatta al pe
dal chastè principal, dal qual èn sa man-
tegnidas l’imposanta tur principala e
parts dal mir da tschinta pli vegl. Al se-
gund plaun sa chatta in’entrada auta, al
terz e quart plaun locals d’abitar. Al
nordvest da la tur era la latrina cun in
scul en il mir. La curnisch è dentada
(probablamain tetg a piramida). Las

parts las pli veglias da l’edifizi (mir da
tschinta) dateschan probablamain da la
segunda mesadad dal 12avel tschienta-
ner, ils edifizis periferics e la tur da l’en -
tschatta dal 13avel tschientaner. Strass-
berg era la sedia dals signurs cun il me-
dem num, attestads il 1253. Il 1275 ap-
partegneva il chastè als baruns de Vaz,
pli tard è el passà tras ierta als conts de
Toggenburg per finir, suenter ulteriuras
midadas da possess, en ils mauns da
l’Austria. Il chastè da Strassberg è vegnì
incendià durant la Guerra svabaisa
(1499) ed è ina ruina dapi il 16avel
tschientaner. Maria-Letizia Boscardin

Chasa da cura Passugg enturn il 1910.

Ruina da Strassberg en la vischinanza da Malix (foto dal 1937).

Il vitg da Tschiertschen è situà da la vart sanestra dal Scanvetg. foto j. menolfi


